
	Иш № 1-1120-2501/48
Маърузачи судья: З.Бобонов 
	Биринчи инстанция судида ишни кўришда раислик қилган судья: 
Н.Абдурашидов


Тошкент вилоят суди жиноят ишлари бўйича 
судлов ҳайъати апелляция инстанциясининг
А Ж Р И М И 
2025 йил 14 октябрь куни, Тошкент вилоят суди жиноят ишлари бўйича судлов ҳайъати апелляция инстанциясининг очиқ суд мажлиси ўз биносида бўлиб,
раислик қилувчи – жиноят ишлари бўйича судлов ҳайъати судьяси З.Бобонов, ҳайъат судьялари: Б.Розиқов ва Х.Усмановлардан иборат таркибда, судья катта ёрдамчиси Ш.Жалиловнинг котиблигида, тарафлардан Тошкент вилоят прокуратураси бўлим прокурорлари А.Ханбердиев, И.Азимов, Б.Тўлқинов, судланувчи Ш.Юсупов ва унинг адвокати Ш.Қодирова, судланувчи А.Сиддиков ва унинг адвокати У.Абдурахманов, судланувчи Ш.Акрамов ва унинг адвокати М.Азимовнинг иштирокида, Ш.Юсупов, А.Сиддиков ва Ш.Акрамовларга оид жиноят ишини, судланувчилар Ш.Юсупов, Ш.Акрамов ва А.Сиддиковларнинг шикоятлари асосида апелляция тартибида кўриб чиқиб, қуйидагиларни 
А н и қ л а д и: 

Жиноят ишлари бўйича Оҳангарон шаҳар судининг 2025 йил 7 майдаги ҳукмига кўра,
Юсупов Шерзоджон Ғайратжон ўғли (Yusupov Sherzodjon G’ayratjon o’g’li), 1995 йил 13 июнда Фарғона вилоятида туғилган, ўзбек, Ўзбекистон фуқароси, маълумоти ўрта-махсус, ишсиз, оилали, бир нафар фарзанди бор, муқаддам:

1) жиноят ишлари бўйича Қўқон шаҳар судининг 2014 йил 4 февралдаги ҳукмига кўра, ЖК 169-моддаси 3-қисмининг “а” банди билан 3 йил озодликдан маҳрум қилиш жазосига;

2) жиноят ишлари бўйича Қўқон шаҳар судининг 2023 йил 24 октябрдаги ҳукмига кўра, ЖК 276-моддасининг 1-қисми билан иш 2 йил ахлоқ тузатиш ишлари жазосига судланиб, жиноят ишлари бўйича Қўқон шаҳар судининг 2024 йил 
15 августдаги ажримига кўра, ЖКнинг 73-моддасига асосан жазонинг ўталмаган 1 йил 4 ойидан шартли озод қилинган;

Фарғона вилояти, Қўқон шаҳри, 7-Яланғочота маҳалласи, Туркистон кўчаси 22-уй, 27-хонадонда яшаган, мазкур иш бўйича 2024 йил 13 декабрь куни ушланиб, 2024 йил 
14 декабрь куни “қамоққа олиш” тарзидаги эҳтиёт чораси қўлланилган,
Ўзбекистон Республикаси ЖК 2511-моддасининг 5-қисми билан 7 йил озодликдан маҳрум қилиш жазоси, ЖКнинг 60,61-моддалари тартибида 7 йил 1 ой озодликдан маҳрум қилиш жазоси тайинланган.

Жазони умумий тартибли колонияларда ўташ ва жазони ўташ муддатини 2024 йил 13 декабрдан бошлаб ҳисоблаш белгиланган.

Сиддиков Азиз Сиддикович (Siddikov Aziz Siddikovich), 1982 йил 8 май куни Фарғона вилоятида туғилган, тожик, Ўзбекистон фуқароси, маълумоти тўлиқсиз ўрта, ишсиз, оилали, уч нафар фарзанди бор, муқаддам жиноят ишлари бўйича Қўқон шаҳар судининг 2021 йил 26 февралдаги ҳукмига кўра, ЖК 104-моддаси 2-қисмининг “к” банди билан 6 йил озодликдан маҳрум қилиш жазосига судланиб, жиноят ишлари бўйича Олмалиқ шаҳар судининг 2022 йил 31 августдаги ажримига кўра, ЖКнинг 74-моддасига асосан озодликдан маҳрум қилиш жазосининг ўталмаган 3 йил 
11 ой 28 куни шу муддатга ахлоқ тузатиш ишлари жазосига алмаштирилган, Фарғона вилояти, Қўқон шаҳри, Ахиллик кўчаси, 67-уйда яшаган, мазкур иш бўйича 2024 йил 
13 декабрь куни ушланиб, 2024 йил 14 декабрь куни “қамоққа олиш” тарзидаги эҳтиёт чораси қўлланилган,

Ўзбекистон Республикаси ЖК 2511-моддасининг 5-қисми билан 8 йил озодликдан маҳрум қилиш жазоси, ЖКнинг 60,61-моддалари тартибида 8 йил 1 ой озодликдан маҳрум қилиш жазоси тайинланган.

Жазони қаттиқ тартибли колонияларда ўташ ва жазони ўташ муддатини 2024 йил 13 декабрдан бошлаб ҳисоблаш белгиланган.

Акрамов Шавкат Тулкинович (Akramov Shavkat Tulkinovich), 1980 йил 3 декабрь куни Фарғона вилоятида туғилган, тожик, Ўзбекистон фуқароси, маълумоти тўлиқсиз ўрта, ишсиз, оилали, беш нафар фарзанди бор, муқаддам:

1) жиноят ишлари бўйича Оҳангарон туман судининг 
2023 йил 28 февралдаги ҳукмига кўра, ЖК 276-моддаси 
2-қисмининг “а” банди билан 3 йил озодликдан маҳрум қилиш жазосига судланиб, жиноят ишлари бўйича Олмалиқ шаҳар судининг 2023 йил 25 августдаги ажримига кўра, ЖКнинг 74-моддасига асосан озодликдан маҳрум қилиш жазосининг ўталмаган 2 йил 2 ой 17 куни шу муддатга ахлоқ тузатиш ишлари жазосига алмаштирилган, жиноят ишлари бўйича Қўқон шаҳар судининг 2024 йил 
16 августдаги ажримига кўра, ЖКнинг 73-моддасига асосан жазонинг 1 йил 4 ой 12 кунидан муддатидан илгари шартли озод қилинган; 

2) жиноят ишлари бўйича Қўқон шаҳар судининг 2024 йил 24 декабрдаги ҳукмига кўра, ЖК 105-моддаси 2-қисмининг “и” банди билан ЖКнинг 60,61-моддалари тартибида 3 йил 6 ой озодликдан маҳрум қилиш жазоси тайинланган, Фарғона вилояти, Қўқон шаҳри, Сурхондарё кўчаси, 
30-уйда яшаган, мазкур иш бўйича 2024 йил 11 декабрь куни ушланиб, 2024 йил 12 декабрь куни “қамоққа олиш” тарзидаги эҳтиёт чораси қўлланилган,
Ўзбекистон Республикаси ЖК 273-моддасининг 5-қисми билан ЖКнинг 
57-моддаси қўлланиб, 8 йил озодликдан маҳрум қилиш, ЖК 59-моддасининг 8-қисми тартибида узил-кесил 8 йил 6 ой озодликдан маҳрум қилиш жазоси тайинланган.

Жазони қаттиқ тартибли колонияларда ўташ ва жазони ўташ муддатини 2024 йил 1 декабрдан бошлаб ҳисоблаш белгиланган.

Мазкур ҳукм билан И.Мухамеджонов, И.Камолов ва У.Абдурахмановлар ҳам судланган бўлиб, шикоят берилмагани ва протест билдирилмагани сабабли, жиноят ишининг уларга оид қисми муҳокама қилинмайди.

Суднинг ҳукмида баён қилинишича, Ш.Юсупов 2024 йил сентябрь ойидан бошлаб ўзининг жиноий шериклари И.Мухамеджонов, Ш.Миродилов, И.Камолов, А.Сиддиков ва дастлабки тергов даврида шахсига аниқлик киритишнинг имкони бўлмаган “Машраб” исмли шахс ҳамда бошқалар билан бир гуруҳга бирлашиб, жиноий тил бириктириб, кўп миқдордаги кучли таъсир қилувчи моддаларни Қўқон шаҳрида яшовчи лўли миллатига мансуб номаълум шахслардан арзонроқ нархларда сотиб олиб, Тошкент шаҳри ва Тошкент вилоятидаги дастлабки тергов даврида шахсини аниқлашнинг имкони бўлмаган буюртмачиларга қимматроқ нархда ўтказиш орқали жиноий даромад орттириш мақсадида режа тузиб, бажарилиши лозим бўлган жиноий ҳаракатларини тақсимлаб олишган.
Тузилган жиноий режага кўра, 2024 йил 10 сентябрь куни И.Камолов ўзидан доимий равишда “Регапен 300 мг” номли кучли таъсир қилувчи дори воситаси сотиб оладиган Тошкент шаҳрида яшовчи К.Сайдаминовга Ш.Юсуповни таништириб, ундан исталган миқдор ва турдаги кучли таъсир қилувчи моддаларни арзонроқ нархда сотиб олиши мумкинлигини айтиб, бу ҳақида Ш.Юсуповга маълумот берган, шундан сўнг К.Сайдаминов ўзининг жиноий шериклари Ж.Усанов ва Н.Камолов билан бирга жиноий тил бириктириб, шу куни Ж.Усановнинг бошқарувидаги “Lacetti” русумли, 01P145RC давлат рақамли автомашинада Тошкент шаҳридан Фарғона вилояти, Қўқон шаҳрининг Ш.Юсупов айтган манзилига бориб, у ерда келишилган 22.500.000 сўм эвазига Ш.Юсупов ва И.Мухамеджоновдан 
59 дона конвалютадаги жами 826 дона “Регапен  300 мг” номли кучли таъсир қилувчи дори воситаларини сотиб олиб Тошкент шаҳри томонга келишаётганларида, шу куни соат 22 ларда Тошкент вилояти Божхона бошқармаси Контрабандага қарши курашиш бўлими ҳамда ДХХ Тошкент вилояти бошқармаси ходимлари томонидан ҳамкорликда Тошкент вилояти Оҳангарон шаҳри ҳудудида ўтказилган тезкор тадбир давомида “Фарғона-Тошкент” йўналишида Ж.Усановнинг бошқарувидаги “Lacetti” русумли, 01P145RC давлат рақамли автомашина Оҳангарон шаҳри, А.Темур кўчаси ҳудудида тўхтатилиб текширилганда, автомашина орқа ўриндиғининг ортига яширилган бир дона қора рангли полиэтилен пакет ичида 59 дона конвалютадаги жами 826 дона “Регапен 300 мг” номли кучли таъсир қилувчи дори воситалари борлиги аниқланиб, холислар иштирокида тегишли тартибда расмийлаштирилиб олинган. 

Божхона қўмитаси Марказий божхона лабораториясининг 2024 йил
11 сентябрь кунидаги 246 (24)-сонли экспертиза хулосасига кўра, ашёвий далил тариқасида олинган “Регапен 300 мг” номли дори воситалари таркибида прегабалин моддаси мавжуд бўлиб, унинг умумий соф вазни 
42 граммни ташкил қилиши аниқланган.

Бундан ташқари, Ш.Юсупов ва И.Мухамеджоновлар жиноий ҳаракатларини давом эттириб, 2024 йил 11 декабрь куни И.Камоловнинг буюртмасига асосан, тергов давомида шахсини аниқлашнинг имкони бўлмаган жиноий гуруҳнинг бошқа аъзоси, Фарғона вилоятида яшовчи лўли миллатига мансуб “Машраб” исмли шахсдан арзонроқ нархда 48 дона флаконда “Тропикамид 10 мл” ёзувли ва 6 дона конвалютада жами 84 дона “Регапен 300 мг” номли кучли таъсир қилувчи моддаларни кейинчалик пулини бериш эвазига сотиб олишиб, жиноий гуруҳнинг Тошкент шаҳрида яшовчи вакили И.Камоловдан мазкур кўп миқдордаги кучли таъсир қилувчи дори воситаларини Тошкент шаҳрига жўнатиб бериш эвазига 9.500.000 сўм миқдоридаги пул маблағларини пул ўтказиш йўли орқали қабул қилиб олишиб, ушбу кучли таъсир қилувчи дори воситаларини Қўқон шаҳридан Тошкент шаҳрига етказиб бериш учун жиноий гуруҳнинг бошқа аъзоси Ш.Миродиловга топширишган. 

2024 йил 12 декабрь куни соат 2 ларда, Тошкент вилояти Божхона бошқармаси Контрабандага қарши курашиш бўлими ҳамда Ўзбекистон Республикаси ДХХ ходимлари билан ҳамкорликда Тошкент вилояти, Оҳангарон шаҳри ҳудудида тезкор тадбир ўтказилиб, олдиндан тезкор кузатувга олинган “Фарғона-Тошкент” йўналишида ҳаракатланиб келаётган фуқаро Ш.Миродилов бошқарувидаги “Lacetti” русумли, 01Х741НС давлат рақамли автомашина Оҳангарон шаҳри, А.Темур кўчасида тўхтатилиб, холислар иштирокида кўздан кечирилганида, транспорт воситаси орқа ўриндиғида бир дона қора рангли сумкага солинган 48 дона флаконда “Тропикамид 10 мл” ёзувли ва 6 дона конвалютада жами 84 дона “Регапен 300 мг” ёзувли дори воситалари борлиги аниқланиб, холислар иштирокида ашёвий далил тариқасида олинган.

Шундан сўнг тезкор тадбир давом эттирилиб, Ш.Миродиловнинг кўрсатмасига асосан мазкур кучли таъсир қилувчи дори воситаларини қабул қилиб олиш учун келган жиноий гуруҳ аъзоси И.Камолов тезкор тадбир иштирокчилари томонидан ушланган.

Божхона қўмитаси Марказий божхона лабораториясининг 2024 йил
12 декабрь кунидаги 608 (24)-сонли экспертиза хулосасига кўра, Ш.Миродиловдан олиниб, экспертиза учун намуна сифатида тақдим қилинган 20 дона елим флаконлардаги этикетка юзига “Тропикамид капли глазные 1,0% TROPIKAMIDE 10 мл Действуюшее вешество: Тропикамид 10мг/мл” ёзувли завод қадоғидаги рангсиз суюқлик таркибида “торопикамид” моддаси мавжудлиги, унинг умумий соф оғирлиги 2 граммни ташкил этиши аниқланган.

Божхона қўмитаси Марказий божхона лабораториясининг 2024 йил
12 декабрь кунидаги 611 (24)-сонли экспертиза хулосасига кўра Ш.Миродиловдан олиниб, экспертиза учун намуна сифатида тақдим қилинган 27 дона елим флаконлардаги этикетга юзига “Тропикамид капли глазные 1,0% TROPIKAMIDE 10 мл Действуюшее вешество: Тропикамид 10мг/мл” ёзувли завод қадоғидаги рангсиз суюқлик таркибида “торопикамид” моддаси мавжудлиги, унинг умумий соф оғирлиги 
2,7 граммни ташкил этиши аниқланган.

Шунингдек, ашёвий далил тариқасида олинган фольгаланган юзасида “ILKO REGAPEN 300 mg Capsule Pregabalin 2401140002 07.2027” ёзувли завод қадоғидаги 6 дона бутун конвалюталардаги жами 84 дона оқ-қизил рангли капсулаларнинг таркибида прегабалин моддаси мавжуд бўлиб унинг миқдори 25,2 граммни ташкил қилиши аниқланган.

Бундан ташқари, И.Камолов тадбир давомида аниқланган кўп миқдордаги кучли таъсир қилувчи моддаларни жиноий шериклари И.Мухамеджонов ва Ш.Юсуповлардан сотиб олганлигини маълум қилганидан сўнг, 2024 йил 12 декабр куни Фарғона вилояти, Данғара тумани ҳудудида Тошкент вилояти Божхона бошқармаси Контрабандага қарши курашиш бўлими ҳамда Ўзбекистон Республикаси ДХХ ходимлари билан ҳамкорликда тезкор тадбир ўтказилиб, тадбир давомида 2024 йил 12 декабрь куни соат 18 ларда, жиноий гуруҳ аъзолари Ш.Юсупов, И.Мухамеджонов, А.Сиддиков ва дастлабки тергов даврида шахсини аниқлашнинг имкони бўлмаган “Машраб” исмли номаълум шахслар “шартли харидор”нинг буюртмасига асосан қора рангли “Nexia 3” русумли автомашинада Фарғона вилояти, Данғара тумани, Чағали маҳалласи ҳудудидан ўтувчи автомобиль йўли четидаги маҳаллий бозор атрофига келишиб, 190 та флаконда “Тропикамид 10 мл” ёзувли дори воситасини “шартли харидор”га ўтказаётган вақтларида, Ш.Юсупов ва А.Сиддиковлар ашёвий далиллар билан қўлга олинган.


Ўтказилган тезкор тадбир давомида қора рангли “Nexia 3” русумли автомашинасини бошқариб келган “Машраб” исмли номаълум шахс ва И.Мухамеджоновлар бошқарувларидаги автомашина ёрдамида ҳодиса жойидан номаълум томонга қочиб, яширинишган.

Божхона қўмитаси Марказий божхона лабораториясининг 2024 йил
23 декабрь кунидаги 620 (24)-сонли экспертиза хулосасига кўра, далилий ашё сифатида олинган 190 дона елим флаконлардаги этикетга юзига “Тропикамид капли глазные 1,0% TROPIKAMIDE 10 мл Действуюшее вешество: Тропикамид 10мг/мл 256012 05 2024 05 2027” ёзувли завод қадоғидаги рангсиз суюқлик таркибида “торопикамид” моддаси мавжудлиги, унинг умумий соф оғирлиги 19 граммни ташкил этиши аниқланган.

Ш.Акрамов 2024 йилнинг декабрь ойида жиноий шериклари У.Абдурахманов, дастлабки тергов даврида шахсини аниқлашни имкони бўлмаган “Тимур” исмли шахс ва бошқалар билан гиёҳвандлик воситалари савдоси билан шуғулланиш мақсадида олдиндан жиноий тил бириктириб, бир гуруҳга бирлашиб, ўзаро бажарилиши лозим бўлган жиноий вазифаларини тақсимлаб олган ҳолда Ўзбекистон Республикаси ҳудудида муомалада бўлиши тақиқланган “гашиш” гиёҳвандлик моддасини Фарғона вилояти ҳудудида яшовчи жиноий гуруҳнинг бошқа аъзоларидан арзонроқ нархларда сотиб олиб, Тошкент вилояти ҳудудига етказиб бериш орқали дастлабки тергов давомида шахсини аниқлашнинг имкони бўлмаган номаълум харидорларга қимматроқ нархларда ўтказиб, жиноий даромад орттириш билан шуғулланиб келишган.

Навбатдаги жиноий режага кўра жиноий гуруҳ аъзоси Ш.Акрамов 
2024 йил 10 декабрь куни дастлабки тергов даврида шахсини аниқлашнинг имкони бўлмаган жиноий шерикларидан 88,66 грамм “гашиш”, 1,31 грамм “опий” ва 6,27 грамм “кўкнори хашаги” гиёҳвандлик воситасини ҳақини кейинчалик бериш эвазига сотиб олиб, мазкур гиёҳвандлик воситаларини жиноий шериги У.Абдурахмановга топшириб, унга мазкур гиёҳвандлик воситаларини яширин равишда жиноий гуруҳнинг бошқа аъзоси яъни Тошкент вилояти, Ўртачирчиқ тумани, Ўртасарой маҳалласида яшовчи “Тимур” исмли шахсга етказиб бериш ҳақида топшириқ бериб, У.Абдурахмановни “Фарғона-Жиззах” йўналишида киракашлик билан шуғулланувчи таниши Р.Ахмеджанов бошқарувидаги “Cobalt” русумли, 40W785OB давлат рақамли автомашинага йўловчи сифатида ўтқазиб, Р.Ахмеджановга У.Абдурахмановни Тошкент вилояти, Ўртачирчиқ тумани, Ўртасарой маҳалласи ҳудудига олиб бориб қўйишини, унинг йўл ҳақини манзилга етиб боргач шахсан ўзи пул ўтказиш йўли билан тўлашини билдириб, У.Абдурахманов гиёҳвандлик воситаларини олиб кетгач, уларнинг ортидан ўзининг бошқарувидаги “Cobalt” русумли автомашинада ўз хавфсизлигини ўйлаб, маълум бир узоқликдаги масофани сақлаган ҳолда кузатиб келган.

Шу куни Тошкент вилояти ИИББ ЖҚБ, ДХХ Тошкент вилояти бошқармаси ҳамда Оҳангарон шаҳар ИИБ ЖҚБ ходимлари билан ҳамкорликда ўтказилган тезкор тадбир давомида олинган тезкор маълумот бўйича кузатувда бўлган Р.Ахмеджановни бошқарувидаги “Cobalt” русумли, 40W785OB давлат рақамли автомашина тўхтатилиб, автомашина холислар иштирокида кўздан кечирилганида, автомашинанинг орқа ўриндиғида йўловчи сифатида келаётган У.Абдурахмановнинг эгнидаги кийими ички чўнтагида 88,66 грамм “гашиш”, 1,31 грамм “опий” ва 6,27 грамм “кўкнори хашаги” гиёҳвандлик воситалари борлиги аниқланиб, тезкор тадбир иштирокчилари томонидан тегишли тартибда расмийлаштирилиб олинган.

Тезкор тадбир давомида, У.Абдурахманов аниқланган кўп миқдордаги гиёҳвандлик воситаларини жиноий шериги Ш.Акрамовдан олгани ва унинг ўзи ҳам уларнинг ортидан маълум бир узоқликдаги масофани сақлаган ҳолда ўз бошқарувидаги “Cobalt” русумли автомашинада кузатиб келаётганини маълум қилганидан сўнг, Тошкент вилояти ИИББ ЖҚБ, ДХХ Тошкент вилояти бошқармаси ҳамда Оҳангарон шаҳар ИИБ ЖҚБ ходимлари билан ҳамкорликда тезкор тадбир давом эттирилиб, жиноий гуруҳ аъзоси Ш.Акрамов Ўртачирчиқ тумани, Ўртасарой маҳалласи ҳудудида ушланган.

Ўтказилган судга оид кимёвий экспертизасининг 2024 йил 
11 декабрдаги 2243-сонли хулосасига кўра, У.Абдурахмановдан олинган рангсиз полимер пакет ичидаги модда(нам), ёпишқоқ, думалоқ кўринишдаги тўқжигарранг прессланган ҳолатдаги модда таркибида фаол гиёҳванд модда-тетрагидроканнабинол мавжуд бўлган модда – “гашиш” деб аталиши, унинг соф оғирлиги 11.12.2024 йилда 88,66 граммни ташкил этиши, У.Абдурахмановдан олинган рангсиз полимер пакет ичидаги модда юмшоқ, суюқ қорамтир-жигарранг рангдаги кўкнори пўчоғи экстрактига хос бўлган таркибида опий гуруҳига мансуб бўлган гиёҳванд алкалоид-морфин мавжуд бўлиб, бу модда “опий” деб аталиши, унинг соф оғирлиги 11.12.2024 йилда 1,31 граммни ташкил этиши, У.Абдурахмановдан олинган рангсиз полимер пакет ичидаги ўсимлик моддаси қуритилган майдаланган кўкнори ўсимлигининг бошоғи экани, кўкнори ўсимлиги бошоғи таркибида опий гуруҳига мансуб бўлган гиёҳванд алкалоидлар мавжуд бўлгани сабабли “кўкнори хашаги” (маковая солома) деб аталиши, унинг вазни 6,27 граммни ташкил этиши аниқланган.

Судланувчи Ш.Юсупов шикоятида, айбига тўлиқ иқрорлиги ва қилмишидан чин кўнгилдан пушаймонда экани, оилавий аҳволи оғир экани, оилада ягона боқувчи бўлиб, қарамоғида бир нафар вояга етмаган фарзанди борлиги ҳақида важлар келтириб, ЖКнинг 57-моддасини қўллаган ҳолда енгилроқ жазо тайинлашни сўраган.

Судланувчи А.Сиддиков шикоятида, содир этилган жиноятга даҳли йўқлиги, биринчи инстанция суди томонидан шубҳа ва гумонларга асосланиб, асоссиз айблов ҳукми чиқарилгани ҳақида важлар келтириб, адолатли ҳукм чиқаришни сўраган.

Судланувчи Ш.Акрамов шикоятида, дастлабки суриштирув ва тергов жараёнида тезкор ходимлар томонидан И.Камолов, У.Абдурахманов ва бошқаларга нисбатан тазйиқ ўтказилиб, ўзларининг фаразлари асосида кўрсатма беришга мажбурлаб, унга қарши кўрсатув олингани, биринчи инстанция судида И.Камолов, У.Абдурахманов ва бошқалар тазйиқ остида кўрсатув берганлари, унинг айби йўқ экани ҳақида кўрсатув берган бўлишса-да, уларнинг важлари инобатга олинмагани ҳақида важлар келтириб, адолатли қарор чиқаришни сўраган.

Судлов ҳайъати, иш бўйича судья З.Бобоновнинг маърузасини, Тошкент вилоят прокуратураси бўлим прокурори Б.Тўлқиновнинг суд ҳукмини ўзгаришсиз, шикоятларни қаноатлантирмасдан қолдириш ҳақидаги, судланувчи Ш.Юсупов ва унинг адвокати Ш.Қодирова, судланувчи А.Сиддиков ва унинг адвокати У.Абдурахманов, судланувчи Ш.Акрамов ва унинг адвокати М.Азимовларнинг апелляция шикоятларини қаноатлантириш ҳақидаги фикрларини тинглаб, шикоятлардаги важларни текшириб, жиноят иши ҳужжатларини таҳлил қилиб, қуйидаги асосларга кўра суд ҳукмининг Ш.Юсупов ва А.Сиддиковларга оид қисмини ўзгаришсиз қолдиришни, ҳукмнинг Ш.Акрамовга оид қисмини ўзгартиришни, шикоятларни қаноатлантирмасдан қолдиришни лозим топади.

Гарчанд А.Сиддиков ва Ш.Акрамовлар айбларига иқрорлик билдирмаган бўлсаларда, судланувчилар Ш.Юсупов, А.Сиддиков ва Ш.Акрамовларнинг суд ҳукмида кўрсатилган жиноятни содир этганликдаги айблари, Ш.Юсуповнинг суд мажлисида айбларига тўлиқ иқрорлик билдириб берган кўрсатувларидан ташқари, судланувчи И.Камоловнинг кўрсатувлари, гувоҳларнинг кўрсатувлари, тушунтириш хатлари, терговга қадар текширув давомида тўпланган ҳужжатлар, судга оид кимёвий экспертиза хулосалари, жиноят иши доирасида Ангрен шаҳар ИИБ ВСҲ 10-сонли сақлов хонасида мавжуд кузатув камераси хотирасидан олинган D14_20241213063910 номли видео тасвирни кўздан кечириш, шевадаги тожик тилидаги сўзлашувларни мутахассис иштирокида ўзбек тилига таржима қилиш ҳамда стенограммасини тузиш ҳақидаги баённома, судга оид наркологик экспертиза хулосаси, сўроқ ва юзлаштириш баённомалари ҳамда ишда тўпланган ва судда текширилиб, ҳуқуқий баҳо берилган бошқа далиллар билан исботланган.

Судлов ҳайъати, А.Сиддиков ва Ш.Акрамовларнинг айбсизликлари,  содир этилган жиноятга даҳллари йўқлиги, қўйилган айблов тасдиғини топмагани, биринчи инстанция суди шубҳа ва гумонларга асосланиб, асоссиз айблов ҳукми чиқарилгани ҳақидаги важлари билан қуйидаги асосларга кўра келишмайди. 
Хусусан, мазкур иш бўйича судланган И.Камолов ўзининг дастлабки тергов жараёнида гумон қилинувчи ва айбланувчи сифатида сўроқ жараёнларида ҳамда Ш.Юсупов билан ўтказилган юзлаштириш жараёнида, гиёҳвандлик воситаларини Ш.Юсуповдан олиб тургани, Ш.Юсупов унга гиёҳвандлик воситаларини Ш.Акрамов ва унинг қариндоши А.Сиддиковлардан олишини, Ш.Акрамов ва А.Сиддиковлар Қўқон шаҳрида психотроп ва наркотик моддаларни тарқатувчи асосий шахслар ҳисобланишини, А.Сиддиков Ш.Акрамовнинг ёрдамчиси эканини, 
2024 йилнинг куз ойларида “Боймурод” исмли шахс билан кучли таъсир қилувчи моддалар сотиб олиш учун иккинчи марта Фарғона вилоятига боришганида, Ш.Юсупов уларни автомашинада бир лўли маҳаллага олиб боргани, шунда Ш.Акрамов уларнинг ёнига келиб, Ш.Юсуповдан “Боймурод” берган 7000 АҚШ доллари миқдоридаги пул эвазига уларга 
800 дона Тропикамид дори воситасини келтириб бергани, ўша куни у Ш.Акрамовни биринчи марта кўргани, шу сабабли тергов жараёнида уни ўзига тақдим этилган фотосуръатлардан таниб олгани ҳақида кўрсатув берган.

И.Камолов биринчи инстанция судида ҳам, дастлабки тергов жараёнида берган кўрсатувларини тасдиқлаб, Ш.Юсупов унга кучли таъсир қилувчи моддаларни лўли маҳаллада яшовчи Ш.Акрамов ва унинг қариндоши “Рамеш” лақабли А.Сиддиковдан олишини, мазкур шахслар Фарғона вилоятида кучли таъсир қилувчи моддалар ва гиёҳвандлик воситалари савдоси билан шуғулланувчи асосий шахслар эканлигини жуда кўп гапирганини, 2024 йилнинг куз ойларида “Боймурод” исмли шахснинг таклифига асосан, у билан бирга Тошкент шаҳридан Фарғона вилоятига боришгани, “Боймурод” Ш.Юсуповдан 15.000 АҚШ долларига 1000 дона Тропикамид ва 2800 дона Регапен дори воситаларини сотиб олгани, орадан 20-25 кунлар ўтгач, “Боймурод”нинг таклифига асосан кучли таъсир қилувчи моддалар сотиб олиш учун иккинчи марта Фарғона вилоятига боришганида, Ш.Юсупов улар сўраган миқдордаги дори воситалари ўзида йўқлигини билдириб, уларни автомашинада бир лўли маҳаллага олиб боргани, у ерда Ш.Акрамов билан кўришишгани, у Ш.Акрамовни ўша пайтда биринчи марта кўргани, Ш.Акрамов Ш.Юсуповдан “Боймурод” берган 7000 АҚШ доллари миқдоридаги пулларни олиб, 800 дона Тропикамид дори воситасини келтириб бергани ҳақида кўрсатув берган.
Шунингдек, судланувчи Ш.Юсупов биринчи инстанция судида берган кўрсатувларида, А.Сиддиковдан 190 дона Тропикамид кучли таъсир қилувчи дори воситасини сотиб олиб, И.Камоловга бериш учун унинг “Cobalt” русумли автомашинасига ўтирган вақтда, ҳуқуқни мухофаза қилувчи орган ходимлари томонидан ушланганини баён қилган. 
Бундан ташқари судлов ҳайъати, Ш.Акрамовнинг дастлабки тергов жараёнида У.Абдурахмановдан тазйиқ остида унга қарши кўрсатувлар олингани ҳақидаги важлари билан келишмайди.

У.Абдурахманов ўзининг дастлабки тушунтириш хатида, Ш.Акрамов унинг “Барчин” исмли қариндошининг турмуш ўртоғи бўлишини, Ш.Акрамов унга бир иш борлигини, унга битта “нарса” беришини, у ушбу нарсани айтилган жойга олиб бориб берса, хизмат ҳақини беришини айтганини, пулга муҳтож бўлгани сабабли Ш.Акрамовнинг таклифига рози бўлганини, Ш.Акрамов унга тахминан 70-80 грамм атрофидаги “гашиш”, 
1 грамм атрофидаги “опий” ва 6 грамм атрофидаги “кўкнор” гиёҳвандлик воситаларини бериб, ушбу гиёҳвандлик воситаларини Тошкент вилояти, Ўртачирчиқ тумани, Ўрта сарой маҳалласига олиб бориб, “Тимур” исмли шахсга етказишини айтиб, хизмат ҳақи эвазига унга 2.000.000 сўм пул берганини, Ш.Акрамов берган пулни ижара ҳақига тўлаб, у берган гиёҳвандлик воситаларини таксида айтилган манзилга олиб келаётганида, Оҳангарон шаҳрида ИИБ ходимлари томонидан тўхтатиб қолинганини ва ундан Ш.Акрамов берган гиёҳвандлик воситаларини холислар иштирокида ҳужжатлаштириб олишганини баён қилган.

Гарчанд, апелляция инстанциясида сўроқ қилинган У.Абдурахманов, ёнидан чиққан “опий”, “гашиш” ва “кўкнор” гиёҳвандлик воситалари ўзига тегишли экани, ушбу гиёҳвандлик воситаларига Ш.Акрамовнинг алоқаси йўқлиги ҳақида кўрсатув берган бўлса-да, судлов ҳайъати унинг ушбу кўрсатувларини қуйидаги асосларга кўра судни чалғитиш учун ўйлаб топилган асоссиз важ деб ҳисоблайди.

Жумладан, жиноят иши доирасида Ангрен шаҳар ИИБ ВСҲ 10-сонли сақлов хонасида мавжуд бўлган видео кузатув камераси хотирасидан олинган “D14_20241213063910” номли видео тасвирни кўздан кечириш, шевадаги тожик тилидаги сўзлашувларни мутахассис иштирокида ўзбек тилига таржима қилиш ҳамда стенограммасини тузиш ҳақидаги баённомадан кўринишича, Ш.Акрамов ва У.Абдурахмановлар бир хона (камера)да сақланган вақтида, Ш.Акрамов У.Абдурахмановга тергов жараёнида ҳеч нарсани бўйнига олмаслигини, неча марта сўрашса ҳам ҳеч нарсани гапирмаслигини, акс ҳолда унга яхши бўлмаслигини, қачонки ўзи бу ердан чиқса унга ҳам яхши бўлишини, телефондаги ёзишмалар ёки бошқа далиллар тақдим қилинса ҳам бўйнига олмаслигини, ўзи ҳам бўйнига олмаслигини, бир таниши борлигини, бу ердан чиқса ўша таниши билан гаплашишини, уни ҳолидан хабар олиб туришини, фақат уни айтмаслигини, уни сотмаса ҳаммаси яхши бўлишини, ўзи ташқарида бўлса яхши бўлишини, ҳеч қачон шеригини сотмаслиги кераклигини бир неча марта тайинлаб, У.Абдурахмановни ўзига қарши кўрсатув бермасликка кўндирган.  
Шу сабабли, судлов ҳайъати Ш.Акрамов ва У.Абдурахмановларнинг судда берган кўрсатувларини ишончга сазовор эмас деб ҳисоблайди.
Биринчи инстанция суди томонидан жиноят ишини судда кўришда Ўзбекистон Республикаси ЖПКнинг 22, 26-моддалари талабларига тўлиқ риоя қилинган ҳамда суд ҳукмида баён этилган хулосалар ҳақиқий иш ҳолатига мувофиқ бўлиб, ушбу хулосалар суд муҳокамасида ЖПКнинг 
95-моддаси тартибида баҳоланган далиллар билан асослантирилиб, иш бўйича аниқланиши лозим бўлган барча ҳолатлар синчковлик билан тўла ва холисона текширилган ҳолда Ш.Юсупов ва А.Сиддиковларнинг бир гуруҳ шахслар томонидан олдиндан жиноий тил бириктириб, гиёҳвандлик воситалари, уларнинг аналоглари ёки психотроп моддалар ҳисобланмайдиган кўп миқдордаги кучли таъсир қилувчи ёки заҳарли моддаларни ўтказиш мақсадида қонунга хилоф равишда сақлаш, ташиш ёхуд жўнатиш, шунингдек уларни қонунга хилоф равишда ўтказишда ифодаланган ҳаракатлари Ўзбекистон Республикаси ЖК 2511-моддасининг 5-қисми билан тўғри квалификация қилинган.

Бироқ, дастлабки тергов органи ва биринчи инстанция суди томонидан Ш.Акрамовнинг топшириғига асосан кўп миқдордаги гиёҳвандлик воситаларини етказиб бераётганда, ҳуқуқни муҳофаза қилувчи орган ходимлари томонидан ушланиши натижасида ўзига боғлиқ бўлмаган ҳолатга кўра жиноий ҳаракатларини охирига етказа олмаган У.Абдурахмановнинг жиноий қилмиши ЖК 25,273-моддасининг 5-қисми билан тўғри квалификация қилинган бир вақтда, Ш.Акрамовнинг ҳаракатларини 
ЖК 273-моддасининг 5-қисми билан квалификация қилиб, хатога йўл қўйилган.

Жиноят кодексининг 273-моддаси 5-қисмида гиёвандлик воситалари, уларнинг аналоглари ёки психотроп моддаларни кўп миқдорда қонунга хилоф равишда сотиш учун жиноий жавобгарлик белгиланган.

Ўзбекистон Республикаси Олий суди Пленумининг 2017 йил 
28 апрелдаги “Гиёҳвандлик воситалари ва психотроп моддалар билан қонунга хилоф равишда муомала қилишга оид жиноят ишлари бўйича суд амалиёти тўғрисида”ги 12-сонли қарорининг 20-бандида, дастлабки тергов органлари ва судлар ҳар бир иш бўйича гиёҳвандлик воситалари, уларнинг аналоглари, психотроп моддаларни қонунга хилоф равишда эгаллашдан кўзланган мақсадни аниқлашлари зарурлиги, бундай восита ёки моддаларни эгаллаш уларни келгусида ўтказиш (сотиш) учун содир этилганлиги аниқланган тақдирда, айбдорнинг ҳаракатлари қайд этилган жиноятларга тайёргарлик кўриш ёки суиқасд сифатида қўшимча равишда 
ЖК 25, 273-моддаси билан квалификация қилиниши кераклиги ҳақида тушунтиришлар берилган.

Бироқ, биринчи инстанция суди юқорида қайд этилган қонун талаблари ҳамда Пленум қарори тушунтиришларига риоя қилмасдан, Ш.Акрамовнинг У.Абдурахманов билан жиноий тил бириктирган ҳолда, кўп миқдордаги гиёҳвандлик воситларини ўтказишга қаратилган жиноий қилмишлари У.Абдурахмановнинг манзилга етиб бормасдан, ҳуқуқни муҳофаза қилувчи орган ходимлари томонидан тўхтатиб қолиниши натижасида охирига етказа олмаганини эътибордан четда қолдириб, тугалланган жиноят сифатида, тўғридан-тўғри ЖК 273-моддасининг 5-қисми билан квалификация қилиб, хатога йўл қўйган.

Бундай ҳолда, Ш.Акрамовнинг жиноий ҳаракатларини тугалланган жиноят сифатида ЖК 273-моддасининг 5-қисми билан айблаб бўлмайди ва содир этилган қилмиш ЖК 25,273-моддасининг 5-қисми билан квалификация қилинмоғи лозим. 

Ўзбекистон Республикаси ЖПКнинг 485-моддасида, Жиноят кодекси нормаларининг нотўғри қўлланилганлиги апелляция тартибида ҳукмни ўзгартириш учун асос бўлиши, 489-моддасида, жиноятнинг Жиноят кодексининг қўлланилиши лозим бўлган моддаси (модданинг қисми, банди) ўрнига бошқа моддаси (модданинг қисми, банди) билан тавсифланганлиги Жиноят кодекси нормаларининг нотўғри қўлланилиши деб эътироф этилиши,  495-моддасида, апелляция инстанцияси суди суднинг айблов ҳукмини ўзгартириш чоғида жазони енгиллаштиришга ёки маҳкумга нисбатан енгилроқ жиноят тўғрисидаги қонунни қўллашга ҳақли эканлиги, 
49726-моддасида, апелляция инстанцияси суди жиноят ишини кўриш натижаларига кўра ҳукмни ўзгартириш ҳақида қарор қабул қилиши мумкинлиги кўрсатилган.

Олий суд Пленумининг 2024 йил 25 мартдаги “Жиноят ишларини апелляция, кассация тартибида кўриш амалиётининг айрим масалалари тўғрисида”ги 7-сонли қарорининг 23-бандида, ЖПК 485-моддасида ҳукм, ажримни бекор қилиниши ва ўзгартирилиши учун умумий асослар белгиланган бўлиб, апелляция, кассация инстанцияси судлари уларни ишнинг муайян ҳолатларидан келиб чиққан ҳолда қўллаши мумкинлиги, суд томонидан ЖК нормалари нотўғри қўлланилган бўлиб, бироқ апелляция, кассация инстанцияси судлари бу хатони, шу жумладан, маҳкумнинг аҳволини оғирлаштирмаган ҳолда тузатиши мумкин бўлса, ҳукм ўзгартирилиши шартлиги тўғрисида тушунтиришлар берилган.

Ўзбекистон Республикаси Жиноят кодексининг 7-моддасида, жазо ва бошқа ҳуқуқий таъсир чоралари жисмоний азоб бериш ёки инсон қадр-қимматини камситиш мақсадини кўзламаслиги, жиноят содир этган шахсга нисбатан у ахлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо тайинланиши ёки бошқа ҳуқуқий таъсир чораси қўлланилиши кераклиги, 8-моддасида, жиноят содир этишда айбдор бўлган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни жиноятнинг оғир-енгиллигига, айбнинг ва шахснинг ижтимоий хавфлилик даражасига мувофиқ бўлиши кераклиги кўрсатилган. 

Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида” ги қарорининг 3-бандида, Жиноят кодексининг 8,54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши кераклиги тўғрисида тушунтиришлар берилган.

Шу сабабли судлов ҳайъати иш бўйича чиқарилган ҳукмнинг Ш.Акрамовга оид қисмини ўзгартиришни, Ш.Акрамовнинг ҳаракатларини ЖК 273-моддасининг 5-қисмидан ЖК 25,273-моддасининг 5-қисмига қайта квалификация қилиб, унинг шахси, оилавий шароити, уч нафар фарзанди борлиги каби жазони енгиллаштирувчи ҳолатларни, шунингдек, содир этилган жиноятнинг хусусияти ва ижтимоий хавфлилик даражасини, ўта оғир жиноятлар тоифасига киришини ҳисобга олиб, унга нисбатан ЖКнинг 
57-моддасини қўллаган ҳолда, қонун санкциясида назарда тутилган озодликдан маҳрум қилиш жазосининг энг кам қисмидан ҳам камроқ муддатга озодликдан маҳрум қилиш жазоси тайинлашни, 
ЖК 59-моддасининг 8-қисми тартибида жиноят ишлари бўйича Қўқон шаҳар судининг 2024 йил 24 декабрдаги ҳукми билан тайинланган жазони қисман қўши йўли билан узил-кесил озодликдан маҳрум қилиш жазоси тайинлашни, унинг апелляция шикоятини қаноатлантирмасдан қолдиришни лозим топади.

Шунингдек, судлов ҳайъати, биринчи инстанция суди томонидан Ш.Юсупов ва А.Сиддиковларга жазо тайинлашда уларнинг шахсини, илгари судланганликларини, оилавий аҳволини, Ш.Юсуповнинг айбига тўлиқ иқрорлигини, А.Сиддиковнинг айбига иқрор эмаслигини инобатга олиб, уларга нисбатан қонун санкцияси доирасида озодликдан маҳрум қилиш жазоси тайинлаш ҳақида адолатли тўхтамга келинган деб ҳисоблайди ва суд ҳукмининг Ш.Юсупов ҳамда А.Сиддиковларга оид қисмини ўзгартириш ёки бекор қилиш учун асослар мавжуд эмаслиги сабабли, ҳукмнинг уларга оид қисмини ўзгаришсиз қолдиришни, апелляция шикоятларини қаноатлантирмасдан қолдиришни лозим топади.

Судлов ҳайъати Ўзбекистон Республикаси Жиноят-процессуал кодексининг 49726, 49731-моддаларига амал қилиб, судлов ҳайъати

А ж р и м    қ и л а д и :

Юсупов Шерзоджон Ғайратжон ўғли, Сиддиков Азиз Сиддикович ва Акрамов Шавкат Тулкиновичга нисбатан чиқарилган жиноят ишлари бўйича Оҳангарон шаҳар судининг 2025 йил 7 майдаги ҳукмининг Акрамов Шавкат Тулкиновичга оид қисми ўзгартирилсин.
Акрамов Шавкат Тулкиновичнинг ҳаракатлари Ўзбекистон Республикаси ЖК 273-моддасининг 5-қисмидан ЖК 25,273-моддасининг 
5-қисмига қайта квалификация қилинсин ва унга шу модда билан ЖКнинг 57-моддаси қўлланиб, 8 йил озодликдан маҳрум қилиш жазоси тайинлансин.

Ш.Акрамовга Ўзбекистон Республикаси ЖК 59-моддасининг 8-қисми тартибида узил-кесил 8 йил 6 ой озодликдан маҳрум қилиш жазоси тайинлансин.

Суд ҳукмининг қолган қисми ўзгаришсиз қолдирилсин.

Судланувчилар Ш.Юсупов, А.Сиддиков ва Ш.Акрамовларнинг шикоятлари қаноатлантирилмасдан қолдирилсин.

Мазкур ажрим устидан Тошкент вилоят судининг жиноят ишлари бўйича судлов ҳайъатига тафтиш тартибида шикоят берилиши ёки протест билдирилиши мумкин. 

